
PROVISIONAL INSTITUTIONS OF SELF-GOVERNMENT
Institucionet e përkohshme të vetqeverisjes

Privremene institucije samoupravljanja
QEVERIA E KOSOVËS/ MINISTRIA BUJQËSISË, PYLLTARISË DHE ZHVILLIMIT RURAL 

VLADA KOSOVA/ MINISTARSTVO POLJOPRIVREDE, SUMARSTVA I RURALNOG RAZVOJA

               GOVERNMENT OF KOSOVA/MINISTRY OF AGRICULTURE, FORESTRY AND RURAL DELEOPEMENT 
Ministri i Ministrisë së Bujqësisë, Pylltarisë dhe Zhvillimit Rural, duke u bazuar në:

Rregulloren e UNMIK-ut nr. 2001/19 të datës 13 shtator 2001 mbi Degën e Ekzekutivit të Institucioneve të Përkohshme të Vetëqeverisjes në Kosovë, neni 1.3 pika (d) dhe Ligjit për Veterinarinë Nr. 2004/21 të dt. 30 korrik 2004, neni 8, paragrafi 8.1, pika (c) dhe (f),

Nxjerr sa vijon:

UDHËZIM ADMINISTRATIV MA-NR. 19/2006

Për vendosjen e kafshëve të gjalla në karantinë
I. DISPOZITAT E PËRGJITHSHME

Neni 1

Qëllimi

Qëllimi i këtij udhëzimi administrativ është rregullimi i çështjeve për karantinën e kafshëve të gjalla të cilat importohen në Kosovë sipas legjislacionit në fuqi dhe kafshëve të gjalla të cilat qarkullojnë brenda territorit të Kosovës pa dokumentacion të rregullt i cili e vërteton origjinën e kafshëve, në mënyrë që të vërtetohet gjendja e tyre shëndetësore me qëllim të parandalimit të paraqitjes së ndonjë sëmundjeje të kafshëve e cila mund t’a rrezikojë shëndetin e kafshëve dhe shëndetin publik.
Neni 2
Përkufizimet

Për kuptimin e këtij udhëzimi administrativ, termat e përdorura, kanë këtë domethënie:

Karantinë - nënkupton tërësinë e masave epizootike në vendin dhe në kohën e caktuar për vërtetimin e gjendjes shëndetësore të kafshëve.
Objekti i karantinës - nënkupton hapësirën, objektin ose grupin e objekteve si dhe hapësirën e hapur për rreth objektit në të cilin në kushtet e izolimit të plotë mbahen kafshët që të parandalohet kontakti me kafshë të tjera derisa të zgjatë procedura për vërtetimin e gjendjes shëndetësore të tyre.
Dythundrakët  - nënkupton gjedhet, buallicat, delet, dhitë dhe derrat,
Njëthundrakët  - nënkupton kuajt, gomarët, mushkat dhe mullat.
Neni 3
Objekti i karantinës, duhet t’i plotësojë këto kushte:

a)  Duhet të jetë i ndërtuar me material të fortë për të siguruar kushtet teknologjike të mbajtjes dhe normave higjienike për qëndrimin e kafshëve në karantinë,

b)  Hapësira në të cilën është vendosur objekti i karantinës duhet të jetë e larguar nga  

      vendbanimi  dhe nga vendi i objekteve në të cilët janë të vendosura kafshët      

      vendore, kafileritë, varrezat e kafshëve së paku 500 m,

c) Objekti i karantinës duhet të ketë hapësirë të mjaftueshme për të siguruar lidhmërinë funksionale me hapësirat përcjellëse të atyre objekteve ku duhet të sigurohet nga hyrja e njerëzve dhe kafshëve të tjera me një rrethojë në lartësi prej së paku 1.80m, ndërkaq largësia e një objekti nga objekti tjetër duhet të jetë së paku 10m.

d)  Objekti duhet të ketë vetëm një hyrje për lëvizje të njerëzve dhe kafshëve dhe sigurimin e bartjes së ushqimit dhe materialit tjetër të nevojshëm.

e)   Objekti duhet të ketë ujë të mjaftueshëm për pije dhe për larje si dhe të ketë të rregulluar sistemin për qarkullimin e ujërave të zeza.

f)  Vend të caktuar për deponimin e plehrave i ndërtuar në atë mënyrë që mos të shkaktojë ndotjen e ambientit dhe të pamundësojë përhapjen e agjenteve biologjike.

g)  Në hyrje të karantinës duhet të jetë e vendosur barriera dezinfektuese për personel dhe automjete,

h)   Në lokacionin në të cilin është objekti i karantinës duhet të sigurohet hapësira  për larjen  dhe dezinfektimin e automjeteve pas shkarkimit të kafshëve,

i)   Në karantinë duhet të jetë hapësira e veçantë për ndarjen e kafshëve sipas kategorive. Për kafshët tek të cilat vërehen ndryshime shëndetësore duhet të jetë hapësira e veçantë
j)  Në karantinë nuk guxojnë të qëndrojnë kafshë të tjera përveç atyre të cilat janë të destinuara për karantinë.

k)  Të posedojë me hapësira të ndara  për mbajtjen e higjienës së personelit.

Neni 4
Në periudhën e kohëzgjatjes së karantinës,  nuk iu lejohet hyrja  në objekt personave të cilët nuk janë të punësuar dhe të autorizuar, përveç inspektorëve veterinar dhe veterinarëve të autorizuar që kryejnë shërbimet e hulumtimeve diagnostike patoanatomike dhe atyre laboratorike.
Neni 5
Kohëzgjatja  e karantinës për llojet e kafshëve

Kafshët, varësisht nga kategoria, në karantinë qëndrojnë si vijon:
(a) dythundrakët dhe njëthundrakët                14 ditë,

(b) shpezët                                                       28 ditë,
(c) llojet e kafshëve të tjera                             14 ditë

Neni 6
6.1 Shpezët, mund të vendosen në karantinë në objektin në të cilin edhe do të mbahen pas kalimit të afatit të karantinës, ndërsa derrat do të vendosen në objekte të veçanta të karantinës, objektet duhet  t’i plotësojë kushtet nga neni 3 i këtij udhëzimi administrativ.

6.2 Të gjitha kafshët e vendosura në karantinë duhet të jenë nën mbikëqyrjen e vazhdueshme veterinare. 
Neni 7
Në rast se dyshohet për praninë e ndonjë sëmundjeje infektive, apo në rast se analizat e marruara laboratorike janë vonuar dhe nuk janë konfirmuar brenda afatit nga neni 5 i këtij Udhëzimi Administrativ, Kryeshefi Ekzekutiv i Agjencionit të Veterinarisë dhe Ushqimit të Kosovës mund të marrë vendim për zgjatjen e afatit të qëndrimit të kafshëve në karantinë për të cilën ai konsideron se është e nevojshme.
Neni 8
8.1 Në momentin kur të kalojë kohëzgjatja e izolimit të kafshëve në karantinë, në rast se vërtetohet se kafshët janë të shëndosha, dhe nëse ato janë të pajisura me dokumentacionin përkatës, atëherë inspektori veterinar e liron kafshën nga karantina.
8.2 Në rast se kafshët janë të shëndosha, por që iu mungon dokumentacioni përkatës, apo dokumentacioni i identifikimit nuk është siguruar në afatin prej dy ditëve, atëherë ato theren në thertoren e licencuar.

8.3 Mishi i kafshëve të therura, i cili do të mund të përdoret për konsum publik do të vendoset në frigoriferë derisa të shitet nëpërmes të ankandit publik.
8.4 Mjetet nga shitja e mishit do të derdhen në Buxhetin e Konsoliduar të Kosovës. 

8.5 Në rast se vërtetohet  se kafshët e vendosura në karantinë janë të infektuara me sëmundje, atëherë ato do të asgjësohen.
8.6 Veprimet e therjes dhe të asgjësimit të kafshëve do të bëhen nën mbikëqyrjen e inspektorit veterinar. 

Neni  9
9.1 Shpenzimet e krijuara për qëndrimin e kafshëve  në karantinë i bartë pronari i kafshës dhe ato do t’ia paguaj pronarit të objektit të karantinës, ndërsa për kafshët pa pronar, shpenzimet do t’i bartë Agjencioni i Veterinarisë dhe Ushqimit i Kosovës të cilat do t’i mbulojë nga një pjesë e mjeteve nga shitja e mishit nga neni 8 i këtij udhëzimi administrativ.
9.2 Agjencioni i Veterinarisë dhe Ushqimit të Kosovës, një pjesë të mjeteve të përfituara  nga shitja e mishit do t’i shfrytëzojë për kompensimin e pronarëve të thertoreve në të cilat janë therur kafshët - sipas çmimit real për therjen e kafshëve. 

Neni 10

Ky udhëzim administrativ do të zbatohet edhe për llojet e kafshëve të tjera si: kafshët shoqëruese, kafshët për kopshte zoologjike, kafshët dekoruesve, kafshët ekzotike dhe kafshët e tjera  të cilat mund të importohen në Kosovë.
Neni 11
11.1 Agjencioni i Veterinarisë dhe Ushqimit i Kosovës, për t’a  zbatuar këtë udhëzim administrativ do të bashkëpunojë me organet dhe autoritetet tjera si Shërbimin Policor të Kosovës, Policinë e UNMIK-ut, Shërbimin Doganor, KFOR-in, TMK-ës dhe sipas kushteve të përcaktuara me këtë udhëzim administrativ, do të licencojë objektet  për karantinë në atë numër sa konsideron se është  i mjaftueshëm për vendosjen e kafshëve në karantinë. 

11.2 Me pronarët e objekteve të licencuara do të lidhë Memorandum të mirëkuptimit me të cilin do të caktohen kushtet e karantinës. 

Neni  12
Ky udhëzim administrativ hyn në fuqi ditën e nënshkrimit.

Prishtinë, 21.09.2006  
                                                                        Ministria e Bujqësisë, Pylltarisë dhe Zhvillimit Rural

                                                                                                   Zëvendësministri,

                                                                                                     Tomë Hajdaraj

                                                                                                     ____________

